
I. LITTERAE RESTIUM

A. a-Primae restes-a.

Sigismundus Dei gratia rex Poloniae, supremus dux Lithuaniae, Russiae, Prussiae, Masouiae etc. 
dominus et heres. Universis et singulis palatinis, castellanis, dignitariis, officialibus, terrigenis, nobilibus, 
advocatis, scultetis, civibus ceterisque cuiuscunque status, conditionis et praeeminentiae subditis nostris 
bona quaecunque hereditaria terrestria et obligatoria possidentibus et ad expeditionem bellicam generalem 
de iure vel consuetudine regni nostri obligatis, sincere et fidelibus dilectis gratiam nostram regiam. 
Magnifici, generosi, nobiles, famati et providi, sincere et fideles dilecti. In iis comitiis quae proxime 
Cracouie habuimus summa cura laboravimus pro publico omnium ordinum consensu certa aliqua ratio 
constitui potuisset, qua fines regni nostri ad hostium vi et potentia tuti essent, sed cum aliud decerni nihil 
potuerit quam bellica generalis expeditio. Nolentes ut imparatos nos hostes opprimant si quod Deus omen 
avertat regnum et dominia nostra invadere vellent. Mandamus vobis his primis restium litteris ut ad istam 
ipsam expeditionem ab armis et equis et omnibus aliis rebus quae belli usus postulat bene parati sitis ut ad 
quod tempus et quem locum iusserimus tertiis restium litteris sine omni mora veniatis. Interea tamen
iudicia exerceri volumus quo ad tertiarum restium litterae missae nobis fuerint. Has vero litteras nihil 
morando alter alteri viciniori perferendas curet, ultimus vero loci capitaneo eas remittat sub gravi 
indignatione nostra et omnium bonorum confiscatione aliter non facturi. Datum Cracouiae feria quinta 
ante dominicam Conductus Paschae anno Domini millesimo quingentesimo quadragesimo septimo [14 IV 
1547], regni nostri anno quadragesimo primo. Ad mandatum Sacrae Maiestatis Regiae proprium. 

B. b-Secundae restes-b.

Sigismundus Dei gratia rex Poloniae, supremus dux Lithuaniae, Russiae, Prussiae, Masouie etc. 
dominus et heres. Universis et singulis palatinis, castellanis, dignitariis, officialibus, terrigenis, nobilibus, 
advocatis, scultetis et civibus ceterisque cuiuscunque status, conditionis et praeeminentiae subditis nostris 
bona quaecumque terrestria hereditaria et obligatoria possidentibus et ad bellicam generalem 
expeditionem de iure vel consuetudine regni nostri obligatis, sincere et fidelibus dilectis, gratiam nostram 
regiam. Magnifici, generosi, nobiles, famati et providi sincere et fideles dilecti. Mandamusc vobis antea 
primis restium litteris quandoquidem generalis bellica expeditio publico omnium ordinum regni consensu 
in proxime habitis comitiis in hunc annum decreta esset, ut ad eam expeditionem bene armati et instructi 
essetis. Nunc iterum de more hisce secundis litteris restium mandamus omnino habere volentes ut equos 
arma et cetera ad bellum necessaria pro facultatibus vestris bene parata habeatis, ut cum tertio 
significaverimus nullam moram interponatis sed ad eum locum quem tertiis restium litteris constituerimus 
quo tempore iusserimus, sic uti decet instructi veniatis. Interim tamen iudicia de more peragi volumus. 
Has vero litteras nostras nihil morando alter alteri viciniori perferendus curet, ultimus vero loci capitaneo 
eas remittat, ne secus feceritis sub amissione bonorum. Datum Cracouiae feria secunda post dominicam 
Rogationum anno Domini millesimo quingentesimo quadragesimo septimo [16 V 1547], regni nostri anno 
quadragesimo primo. Ad mandatum Sacrae Maiestatis Regiae proprium. 

a-a W G. Kal.: Ingrossatio restium primarum. b-b W G. Kal.: Ingrossatio secundarum restium. c W B. Jagiell., ms. 6563 
III — mandavimus. 




